Tieners sê ja vir Jesus – NG Kerk Prieska
Om deel van ’n kerk te wees is om lewenslange lidmaatskap by ’n gimnasium te hê. Miskien is dit meer korrek om te sê dat om in ’n verhouding met God te leef, lewenslange toewyding tot ’n bepaalde oefenprogram verg. Dit is die boodskap waarmee ’n groepie jongmense van die NG Kerk Prieska aan die hand van Hebreërs 12:1-3 op Sondag 13 November 2010 belydenis van hul geloof in Jesus Christus as hul persoonlike Verlosser afgelê het.
In ’n tyd waarin die NG Kerk diep besin oor haar belydenisskrifte, oor die eenheid van die kerk, oor die sakrament van die doop en vele ander geloofs- en praktiese kwessies van kerkwees, was die fokus van hierdie belydenisaflegging om by die kern van waarheid uit te kom. Waaroor gaan hierdie tradisie in die NG Kerk? Is dit die mylpaal waarna jongmense werk om nou as volwaardige lidmate van hul kerk te kwalifiseer? Is dit die eindstreep van hul Sondagskool jare? Is dit ‘n geleentheid om so bietjie mooi aan te trek en vriende en familie na die tyd aan huis te hê? 

Nee. Die kern van hierdie gebeurtenis is om te antwoord op God se inisiatief. In die NG Kerk bely ons dat God die eerste tree gee en dat die sakrament van die verbondsdoop hierdie inisiatief van God verwoord: “Ek wil jou God wees.” Die doop is die wegspringblokke vir die wedloop na die ewigheid. Soos Matt. 28:19-20 dan sê, gaan ons kinders na hul doop deur ’n leerproses om die impak van hierdie Evangelie en spesifiek van dissipelskap te leer ken en verstaan. Na ’n aantal jare van formele godsdiensonderrig in die kerk, kry hulle ’n geleentheid om te reageer op God se inisiatief. Dit sou verkeerd wees om af te lei dat die gebruik van die belydenisaflegging in die NG Kerk ’n tipe “bekeringsdatum” vir jongmense is. Allermins! Hul pad met God begin dalk nou maar eers! Maar na intensiewe jare van kategese, sal hulle nooit kan sê “Ek het nie geweet nie”. En netsowel kan hul belydenisaflegging een van die hoogtepunte in hul pad saam met God word; mits hulle die betekenis daarvan verstaan en aangryp.

Daar is altyd ’n keuse in alles. Vir die groepie tieners van Prieska, was dit ’n “Ja vir Jesus”. Met hul hand in die doopvont is hulle herinner aan God wat eerste praat. Daarna het hulle ‘n geleentheid gehad om daarop te antwoord en toe het hulle ouers hul geseën met ’n Skrifgedeelte vir hulle lewenspad vorentoe. Die T-hemde waarop “Ja vir Jesus” staan, was simbolies vir hul soeke na waarheid, te midde van gebruike wat so maklik net deel van tradisie kan raak. 

Talle tieners het hierdie spesiale erediens bygewoon en een van Prieska se meer kontemporêre musiekgroepe het gesorg vir ’n feestelike aanbiddingsatmosfeer gemik op die jonges van gees en diegene wat daarvan hou om die Here met snare en simbale te loof. Die geleentheid is deur ds. Nioma Venter gelei.

